
Här Claude Wiseler 
Präsident vun der Chamber 
 
 
Lëtzebuerg, den 4 August 2026 

 
 
Här Präsident,  
 
sou wéi den Artikel 80 vum Chambersreglement et virgesäit, bieden mir Iech, dës parlamentaresch Fro 
un d’Madamm Sportministesch an un de Här Minister fir Educatioun, Kanner a Jugend weiderzeleeden. 
 
Schwamme léieren ass eng wichteg Liewenskompetenz an e wesentleche Bestanddeel vum 
Sportunterrecht. Gläichzäiteg gëtt et ëmmer nees Hiweiser, datt verschidde Gemengen net iwwer eng 
adequat Schwamminfrastruktur verfügen oder datt d'Kanner aus organisatoreschen oder 
infrastrukturelle Grënn net méi reegelméisseg am Kader vum Schoulunterrecht schwamme kënnen. Dat 
schéngt ënner anerem och verschidde Gemengen an der Regioun Mëllerdall ze betreffen. 
 
An enger rezenter Äntwert op eng parlamentaresch Fro huet d'Regierung uginn, datt am Schouljoer 
2023/2024 64 % vun de Kanner am Cycle 1 an 73 % vun de Kanner am Cycle 2 reegelméisseg am Kader 
vun der Schoul schwamme ginn. 
 
An deem Zesummenhang géife mir deenen zoustännege Ministere gär follgend Froe stellen: 
 

1. Wéi huet sech dëse Prozentsaz zënterhier entwéckelt? 
2. Wéi eng Gemengen oder Schoulstanduerter kënne Schoulschwammen haut net oder nëmme 

limitéiert ubidden, well keng adequat Schwamminfrastruktur disponibel ass? 
3. Wéi bewäert d'Regierung dës Situatioun am Hibléck op d'Zil, datt all Kand zu Lëtzebuerg sécher 

schwamme léiert? 
4. Huet d'Regierung sech e konkret Zil gesat, wéi héich den Undeel vun de Kanner soll sinn, déi am 

Kader vum Schoulunterrecht reegelméisseg schwamme kënnen? Falls jo, bis wéini soll dëst Zil 
erreecht ginn? 

5. Wéi eng konkret Mesurë plangt d'Regierung, fir de Manktem u Schwamminfrastrukturen ze 
behiewen an d‘Schoulschwammen am ganze Land ofzesécheren? 

6. Ass d'Regierung bereet, Gemengen, déi an nei Schwamminfrastrukturen investéieren oder 
interkommunal Léisunge schafen, finanziell oder op aner Aart a Weis nach méi staark 
z'ënnerstëtzen? 

